
Numri i lëndës: 2023:079473 

Datë: 28.12.2023 

Numri i dokumentit:     05137635 

 

 

PKR.nr.166/2023 

NË EMËR TË POPULLIT 

           

GJYKATA THEMELORE NË MITROVICË - Departamenti i Krimeve të Rënda (në 

tekstin e mëtejmë: (Gjykata), Kryetari i trupit gjykues - gjyqtari Rrahman Beqiri, me praktikant 

Lorent Abazi, në lëndën penale ndaj të akuzuarit: Nj.M, për shkak të veprës penale: Falsifikim 

i rezultateve të votimit nga neni 216, par. 2, të Kodit Nr. 06/L-074 Penal të Republikës së 

Kosovës, (tutje: Kodi nr. 06/L-074), sipas aktakuzës së Prokurorisë Themelore në Mitrovicë 

PP.I.nr.148/2020, të datës 22.09.2023, të rikualifikuar nga prokurori në seancën e shqyrtimit 

fillestar, në vepër penale: Falsifikim i rezultateve të votimit, nga neni 219, par. 2, të Kodit Nr. 

04/L-082 Penal të Republikës së Kosovës, (tutje: KPRK),  pas mbajtjes së shqyrtimit fillestar, 

me datë 28.12.2023, në praninë e Prokurorit të Shtetit Fetije Bajrami, të akuzuarit Nj.M dhe 

mbrojtësit të tij sipas autorizimit, av. Visar Rrecaj, me datën 28.12.2023 shpalli publikisht dhe 

po të njëjtën ditë përpiloi këtë:  

 

A  K  T  GJ  Y  K  I  M 

 

I akuzuari: 

Nj.M, nga i ati S, e ëma H, e vajzërisë G, lindur me datën ..., në fshatin ..., komuna Skenderaj, 

ku edhe tani jeton Rr. “...”, nr. ..., me numër personal ..., punon si mirëmbajtës i kopshtit, i 

martuar, baba i 2 fëmijëve, ka të kryer shkollën e mesme, i gjendjes së mesme ekonomike, 

shqiptar, shtetas i Republikës se Kosovës. 

       

ËSHTË FAJTOR 

   

Sepse, 

Me datë 11.06.2017, gjatë mbajtjes së Zgjedhjeve të Parakohshme për Kuvendin e Republikës 

së Kosovës, në fshatin ... – Komuna Skenderaj, në shkollën fillore “...”, i pandehuri në cilësinë 

e Kryesuesit të Këshillit të Vendvotimit në Qendrën e Votimit ..., në Vendvotimi nr. ..., duke e 

shfrytëzuar pozitën e tij zyrtare apo autoritetin zyrtar në lidhje me zgjedhjet, ka shtuar dhe 

hequr votat, në atë mënyrë që pas rinumërimit në Qendrën e Numërimit të Rezultateve është 

bërë krahasimi i të dhënave ku është identifikuar ndryshimi i votave, ashtu që gjatë numërimit 

të votave të kandidatëve brenda subjektit politik, ka hequr votat e disa kandidatëve dhe i ka 

shtuar të disa kandidatëve të tjerë, duke i regjistruar në mënyrë jo të saktë gjithsej 138 vota, ku 

prej tyre 120 vota të shtuara dhe 18 vota të hequra.  

     

   Me këtë ka kryer veprën penale: Falsifikim i rezultateve të votimit, nga neni 219, par.2, të 

KPRK-së.       

Andaj, Gjykata, në bazë të nenit 1, 4, 7, 8, 9, 10, 17, 21, 41, 42, 45, 46, 47, 73 dhe nenit 219, 

par. 2, të KPRK-së, dhe neneve 358, 361, 364, 365, 368, 369 dhe 449, të KPP - së, e:  

 

GJYKON 

 

1. Dënim me burg me kusht në kohëzgjatje gjashtë (6) muajve, i cili dënim do të ekzekutohet 

në afat prej 15 ditëve nga dita e plotfuqishmërisë së këtij aktgjykimi. 

 

Gjykata, në bazë të nenit 47, të KPRK-së dhe me pëlqimin e të akuzuarit, dënimin me burg në  

kohëzgjatje prej gjashtë (6) muajve ia zëvendëson me dënim me gjobë, ashtu që: 

 

2. Obligohet i akuzuari që të paguajë gjobën në shumën prej 500 € (pesëqind euro), të cilën 

gjobë i akuzuari është i obliguar ta paguaj në afat prej 30 ditëve nga dita e plotfuqishmërisë 

së këtij aktgjykimi. Nëse i akuzuari nuk e paguan gjobën në afatin e caktuar, gjykata do të 

veprojë në bazë të nenit 46, të KPRK - së, ashtu që dënimin me gjobë mund t`ia zëvendësoj 

me dënim me burg, ku një ditë burgim do të llogaritet me 20 (njëzet) euro gjobë. 

 

3. Obligohet i akuzuari që t’i paguajë shpenzimet e procedurës gjyqësore, dhe atë në emër të 

paushallit gjyqësorë të paguaj shumën prej 20€, ndërsa në emër të taksës për kompensimin 

e viktimave të krimit shumën prej 50€, të gjitha këto në afat prej 15 ditësh nga dita e 

plotfuqishmërisë së këtij aktgjykimi. 

 

4. Kërkesë pasurore – juridike nuk pati.                         

 

                                                           A r s y e t i m 

 

Prokuroria Themelore në Mitrovicë – Departamenti i Krimeve të Rënda ka ngritur aktakuzën 

PP.I.nr.148/2020, të datës 22.09.2023, ndaj të pandehurit Nj.M, për shkak të veprës penale: 

Falsifikim i rezultateve të votimit, nga neni 216, par.2 të Kodit penal nr. 06/L-074.   

                                         

Gjykata në këtë lëndë penale ka caktuar dhe mbajtur seancën e shqyrtimit fillestar me datë 

28.12.2023, në të cilën seancë prokurori i shtetit e ka rikualifikuar veprën penale, duke e 

zbatuar Kodin që ka qenë në fuqi në kohën e kryerjes, andaj sipas rikualifikimit i akuzuari 

ngarkohet për veprën penale: Falsifikim i rezultateve të votimit, nga neni 219, par.2, të KPRK-

së.  

 

Tutje, pas rikualifikimit, i pandehuri Nj.M ka deklaruar se e pranon fajësinë për veprën penale, 

duke shtuar se shpreh pendim të thellë, duke e lutur gjykatën që të marr parasysh rrethanat 

lehtësuese, faktin që nga viti 2018 ka krijuar jetë në Gjermani, ku jeton dhe vepron bashkë me 

bashkëshorten dhe fëmijët e tij. 

 

Prokurori i shtetit, lidhur me pranimin e fajësisë nga i akuzuari, i propozon Gjykatës që ta 

pranoj pranimin e fajësisë pasi që mbështetet në provat materiale nga të cilat edhe është ngritur 

aktakuza, paraprakisht pas njoftimit të gjykatës me favoret dhe disfavoret që kanë të bëjnë më 

pranimin apo mospranimin e fajësisë, si dhe pas konsultimit të mjaftueshëm me mbrojtësin e 

tij, duke i propozuar gjykatës që ta miratoj pranimin e fajësisë të deklaruara nga ana e të 

pandehurit dhe me rastin e caktimit të dënimit, pranimin e fajësisë ta marr si rrethanë 

lehtësuese. 

 



 Numri i lëndës: 2023:079473 
 Datë: 28.12.2023 
 Numri i dokumentit: 05137635 
 

3 (4)  

   
2
0
2
3
:2
0
2
5
0
9

 

Mbrojtësi i të pandehurit sipas autorizimit Av. Visar Rrecaj, në lidhje me pranimin e fajësisë 

deklaroi se pas bisedave që kam pasur me të pandehurin ai e pranoi fajësinë duke shprehur 

pendim të thellë, dhe duke i propozuar gjykatës që ta miratoi pranimin e fajësisë dhe me rastin 

e shqiptimit të dënimit t’i ketë parasysh rrethanat lehtësuese siç është koha e gjatë e kryerjes së 

veprës penale, fakti se asnjëherë para dhe pas kryerjes së veprës penale nuk ka rënë ndesh me 

ligjin, faktin se kanë kaluar 7 vite e gjysmë nga koha e kryerjes së veprës penale, si dhe faktin 

që që nga viti 2018 i pandehuri jeton në Gjermani së bashku me familjen e tij. 

 

Gjykata, ka shqyrtuar pranimin e fajësisë të cilën e ka deklaruar i pandehuri, pas marrjes së 

mendimit të palëve e në mbështetje të nenit 241 të KPP-së, në këtë drejtim vlerëson se janë 

përmbushur kushtet ligjore për pranimin e fajësisë për të pandehurin.  

 

Gjykata, ka vërtetuar se pranimi i fajësisë nga ana e të akuzuarit,  mbështetet në provat me të 

cilat disponon kjo gjykatë si: Librin e votimit (kopje) për vendvotimin nr. ...; Formulari (kopje) 

i përputhjes së të dhënave të rezultateve (FPR) e krijuar në vendvotimin nr. ... dhe FPR e 

rinumëruar QNR (kopje); Formulari (kopje) i përputhjes së të dhënave të rezultateve të 

kandidatëve (FRK) e krijuar në vendvotimin nr. ... dhe FRK e rinumëruar në QNR (kopje), 

Tabela e specifikuar (në Exel) me emrin e kandidatit, subjektit politik dhe pasqyra e votave të 

numëruara në vendvotimin dhe rezultati pas rinumërimit në QNR. (votat të cilat janë hequr apo 

shtuar). Të gjitha këto prova janë bindëse për gjykatën dhe formojnë elementin inkriminues e 

që në bazë e tyre dhe pranimit te fajësisë, konsiderojmë se për tej çdo dyshimi është vërtetuar 

se i pandehuri ka kryer veprën penale që i vihet në barrë.  

 

Gjykata, ka vërtetuar se pranimi i fajësisë nga ana e të akuzuarit është bërë në mënyrë 

vullnetare, se i akuzuari e ka kuptuar natyrën dhe pasojat e pranimit të fajësisë, duke i’u 

tërhequr vërejtja se pas pranimit të fajësisë, nuk mund të bëjë ankesë për shkak të konstatimit 

të gabuar të gjendjes faktike, por vetëm sa i përket llojit dhe lartësisë së dënimit, gjykata ka 

vërtetuar se aktakuza nuk përmban asnjë shkelje të qartë ligjore ose gabim faktik, nga këto 

arsye gjykata e ka aprovuar pranimin e fajësisë të bërë nga i akuzuari.  

 

   Gjykata, nga pranimi i fajësisë se të pandehurit dhe nga provat e cekura si më lart, ka vërtetuar 

përtej çdo dyshimi se i akuzuari Nj.M ka kryer veprën penale: Falsifikim i rezultateve të 

votimit nga neni 219, par. 2 të KPRK-së. 

 

Lidhur me llojin dhe lartësinë e dënimit gjykata ka pasur parasysh vlerësimin e rrethanave 

lehtësuese dhe rënduese për matjen e dënimit në mbështetje të nenit 69, të KPRK-së.   

 

Rrethana rënduese, Gjykata në rastin konkret nuk ka gjetur. Ndërsa si rrethana lehtësuese, 

Gjykata vlerësoj pranimin e fajësisë në tërësi për veprën penale, rrethanë kjo ligjore e 

përcaktuar me nenin 75, par. 1.3 të KPRK-së, e cila përcakton si rrethanë lehtësuese kur i 

pandehuri e pranon fajësinë, pastaj se i njëjti ka shprehur keqardhje dhe është penduar për 

ndodhjen e rastit, faktin i njëjti ka rënë për herë të parë ndesh me ligjin, ngase në shkresat e 

lëndës nuk ka prova që e dëshmon se ka ndonjë procedurë tjetër penale, pastaj kohën e gjatë që 

ka kaluar nga kryerja e kësaj vepre, më shumë se 7 vjet, që mund të konsiderohet një kohë 

relativisht e gjatë, duke pasur parasysh natyrën e kësaj vepre penale e po ashtu faktin se pas 

këtyre zgjedhjeve janë mbajtur edhe disa palë zgjedhje tjera, qoftë lokale apo të përgjithshme, 

pastaj edhe personalitetin dhe rrethanat personale, duke pasur parasysh faktin se tani jeton në 

Gjermani, ku ka krijuar një jetë të re, është punësuar atje dhe ka krijuar edhe familje.  

Gjykata me rastin e caktimit të dënimit, aplikoi dispozitat e zbutjes së dënimit, duke qenë se i 

akuzuari e ka pranuar fajësinë, dhe në kuptim të nenit 75 par. 1, nën par. 1.3 të KPRK-së, kjo 

është rrethanë ligjore për zbutjen e dënimit. Duke qenë se zbutja është aplikuar për shkak të 

pranimit të fajësisë, atëherë Gjykata, sipas kësaj dispozite ligjore, nuk është e kufizuar me 

kufijtë e zbutjes të përcaktuar në nenin 76, të KPRK-së, dhe në këtë situatë ka shqiptuar dënim 

me burg prej 6 muajve. Andaj, në kuptim të nenit 47, të KPRK-së, janë plotësuar kushtet për 

zëvendësimin e dënimit me gjobë. 

 

Gjykata ndaj të akuzuarit ka shqiptuar dënim me burgim, ku me pëlqimin e tij, dënimi me burg 

në kohëzgjatje prej 6 muajsh, në kuptim të nenit 47, të KPRK-së, ua zëvendësoj me dënim me 

gjobë,  duke e obliguar të akuzuarin ta paguaj shumën prej 500 € (pesëqnd euro), duke qenë se 

janë plotësuar kushtet për një zëvendësim të tillë dhe se gjykata është e bindur se edhe me këtë 

do të arrihet qëllimi i dënimit.  

 

Duke marrë parasysh të gjitha këto rrethana si dhe shkallën e rrezikshmërisë shoqërore, gjykata 

vlerëson se, shqiptimi i dënimit me gjobë, është dënim i drejtë, në harmoni me peshën e veprës 

penale dhe shkallën e përgjegjësisë së të pandehurit. Po ashtu, gjykata vlerëson se edhe me këtë 

dënim do të arrihet qëllimi i dënimit nga neni 40 dhe 43, të KPRK-së, që ti parandaloj kryerësit 

nga kryerja e veprave penale në të ardhmen dhe të bëjë rehabilitimin e tyre, në parandalimin e 

personave të tjerë në kryerjen e veprave penale, ngritjen e moralit dhe forcimin e detyrimit për 

respektimin e ligjit, dhe nga të gjitha këto ka konsideruar se dënim i shqiptuar është në 

përputhshmëri me shkallën e përgjegjësisë dhe të rrezikshmërisë shoqërore për veprën penale 

për të pandehurin.  

 

Vendimin për shpenzimet e procedurës gjykata e ka marrë në bazë të nenit 449, par.2, pika 2.6, 

të KPP-së, që kanë të bëjnë me shpenzimet e paushallit gjyqësor. Ndërsa taksa për 

kompensimin e viktimave të krimit, në kuptim të nenit 36, par.3, të Ligjit nr. 08\L-109 për 

Kompensimin e Viktimave të Krimit.  

 

Sa i përket kërkesës pasurore juridike, gjykata ka vendosur në kuptim të nenit 462, të KPP-së, 

pasi që një kërkesë e tillë nuk ishte parashtruar. 

 

Andaj, Gjykata, duke u bazuar në nenin 364, 365 dhe 449 të KPPK – së, nga arsyet e lartcekura 

ka vendosur si në dispozitiv të këtij aktgjykimi. 

 

GJYKATA THEMELORE NË MITROVICË 

Departamenti i Krimeve të Rënda 

PKR.nr.166/2023, datë 28.12.2023 

2023:079473, 28.12.2023 

 

Procesmbajtësi:                                Kryetari i trupit gjykues 

Lorent Abazi                                                                                 

                                                                                                                      _______________ 

                                                                                                                      Rrahman BEQIRI 

 

 

 

Këshillë juridike: Kundër këtij aktgjykimi palët kanë të drejtë ankese në Gjykatën e Apelit 

Prishtinë, në afat prej tridhjetë (30) ditësh, llogaritur nga dita e pranimit të tij. Ankesa 

dorëzohet përmes kësaj Gjykate, në kopje të mjaftueshme për palët dhe gjykatën. 


